
Ils parasguladers han saviu contemplar la bova dalla Val Strem da surengiu.

Wyss cun atgna ruta alla victoria
FOTOS MAD

L'Uniun Muster Open ha organisau ils campiunadis svizzers da parasgular a Muster
 (anr /sr) Rodund 120 parasguladers
han priu part als campiunadis sviz-
zers a Mustör che han giu liug dalla
mesjamna vargada tochen la sonda.
Campiun svizzer ei Stefan Wyss da
Ringgenberg daventaus e tier las da-
mas ei Nanda Walliser stada sil
podest. «Pil pilot da 40 onns, Stefan
Wyss da Ringgenberg sper Interlaken,
s'auda ei gia tier la rutina da gudignar
campiunadis naziunals,» scrivan ils or-

ganisaturs dils campiunadis svizzers da
parasgular en in communicau als mieds
da massa. Suenter 2009, 2011, 2012 e
2015 ha il versau pilot da parasgular gia
pudiu segirar il tschunavel tetel. Sco
victur ha declarau, ei quei tetel empau
pli pauc specials che da lezzas uras igl
emprem: «Il plascher ei denton tuttina
enorms.» Buc il davos era perquei ch'el
astga ussa salvar il buccal ambulont. E
sin quel ein notabene gronds nums ord

mund dil Sport da parasgular engravi-
ai: Steve Cox, Martin Muller, Alex Hofer,
Andy Aebi, Chrigel Maurer - tuts ense-
men campiuns mundials, victurs dil
classament general dil cup mundial ed
X-Alps - ed ussa perfin tschun ga Stefan
Wyss. Ella categoria dallas dunnas ei il
meglier sgol gartegiaus a Nanda Walliser
da Niderbipp ella tiarza da quater cuor-
sas. Sco suletta dunna eis ella vegnida da
sgular a fin la tura da presapauc 100 ki-

lometers lunghezia, aschia ch'il tetel
dalla campiunessa svizra ei staus segi-
raus.

Buna decisiun
Igl avantatg che ha la finfinala decidiu
tut ha il campiun mundial (PWCA) en
uffeci pudiu gudignar la sonda duront
la quarta cuorsa che ha menau da Mus-
ter entochen Schiers. Ensemen cun
Chrigel Maurer fuva el alla testa dil triep
da parasguladers. Denter Flem e Cuera
ei Wyss sedecidius da sgular in'autra ru-
ta ch'il «tschess dad Adelboden». Sco
Wyss descriva il mument decisiv, ha el
ditg giu dubis da sia decisiun. «La finfi-
nala ei Chrigel gie bu x-enzatgi,» ha
Wyss manegiau riend. Tonaton seigi el
staus tier sia decisiun e hagi tratg atras
sia lingia. Sco igl ei semussau ina buna
decisiun. Suenter biebein 80 kilometers
ha el cotonschiu la finamira cun in

avantatg da duas minutas, tier ses pli
gronds concurrents Michaele Christian
Maurer sco era Stephan Morgenthaler ha
el giu in avantatg da tschun minutas e
dapli. Grazia a quella buna decisiun tac-
tica ha el era surpriu il tgamun el classe-
ment general. Sco ils organisaturs decla-
ran, savevi el lu denton aunc buc ch'ei
eri el medem mument era la decisiun
per ils campiunadis. Las relaziuns mete-
orologicas han numnadamein buca lu-
biu ulteriuras cuorsas, buca la dumen-
gia ed era buc il gliendisdis.

Tiarza victoria denter Muster e Cuera
Igl ei gia stau la tiarza concurrenza che
Wyss ha saviu decider per el silla mede-
ma ruta. Avon dus onns ha el era gudig-
nau ils campiunadis svizzers denter Mus-
ter e Cuera e la fin digl onn vargau ha el
gudignau ina cuorsa dil cup mundial,
medemamein cun grond avantatg ed era

aschia vegnius ella rangaziun finala sil se-
cund rang. «Quella ruta para da purtar
cletg a mi,» ha Wyss declarau cun in sur-
rir. Ils campiunadis svizzers dil 2016 a
Muster vegnien denton buca sulet a re-
star en buna memoria ad el pervia dalla
victoria, mobein era pervia dalla concur-
renza sin ault nivel sportiv e tacticamein
fetg pretensiusa ed oravontut perquei
ch'ei seigi stau ina magnifica fiasta da pa-
rasguladers. Ils campiunadis svizzers ein
vegni organisai dall'Uniun Muster Open
en collaboraziun culs Surselva Flaigers e
Vol Liber Grischun. Martin Scheel, il pre-
sident dil comite d'organisaziun e trena-
der dalla squadra naziunala svizra, ei cun-
tents che l'occurrenza ella Surselva sur-
vegn adina dapli sustegn: «Quei buc
davos perquei ch'il sport da parasgular ei
in pign radi da sulegl ed ina schanza per
la regiun per metter novs accents el turis-
sem da stad.»

Christian Maurer al Muraun, el ei staus in diis favorits als campiunadis svizzers da pa-
rasguiar a Muster.

Buca mo Calanda han parasguladers gudiu ina magnifica survesta.

Igl organisatur Martin Scheel duront il «Briefing», el deciara ils prigheis ed ils puncts cri-
tics dalla ruta.

Stefan Wyss, il campiun svizzer da parasgular 2016 en acziun.

Rodund 120 parasguladers ein semesirai als campiunadis svizzers da parasgular 2016.

Parasguladers concentrai alla partenza a Gendusas.

